
Xülasə. Dünyada tədqiq olunan bütün fəaliyyət sahələrində psixoloji biliklərə hər 

zaman ehtiyac vardır. Görülən işlərin daha effektiv nəticə verməsi, fəaliyyətin 

səmərəliliyini artırılması bilavasitə psixoloji biliklərin tətbiqi ilə 

əlaqədardır. Elə məhz buna görə də psixologiya elmi insanı öyrənən elm 

sahələrindən biri kimi insana xidməti ilk sırada tutur. Müasir dövrdə qazanılan 

hər bir uğurun və qarşılaşılan çətinliyin səbəbləri araşdırılır və bu sahədə 

psixologiya elminin nailiyyətlərinə istinad olunur. Bəzən hər hansı böyük 

müəssisələrdə ilk baxışda hər şey öz yerində göründüyü halda, görülən işin 

nəticəsi bir o qədər də sevindirici və ürəkaçan olmur. İş prosesi zamanı əmək 

məhsuldarlığı aşağı düşə, şəxsiyyətlərarası münasibətlər pozula, iş kollektivi 

arasında münaqişələr yarana bilər. Bu cür hallarda problemin həlli yolu ilk olaraq 

həmin müəssisələrdə psixoloji xidmətin imkanlarından faydalanmaq, ehtiyacı olan 

insanlara psixoloji yardım göstərmək lazımdır. Dediyimiz işlər vaxtında həyata 

keçirilərsə, yəni, digər sözlə desək bu cür konfliktli situasiyalar zamanı 

psixoloqun müdaxiləsi müşahidə olunarsa, sahibkarlar iş prosesindən effektiv və 

məhsuldar nəticələr əldə edə bilər. Elə bu kimi situasiyalar səbəbindən də 

"psixoloji xidmət" anlayışı yaradılmış və yuxarıda adını çəkdiyimiz situasiyalarda 

özünə geniş yer tutmuşdur. İnsanlara göstərilən psixoloji xidmət işi dünya 

təcrübəsində artıq çoxdan tətbiq olunmağa başlamış, bununla da inkişaf etmiş 

ölkələrin təhsil sisteminin vacib tərkib hissəsinə çevrilməyi bacarmışdır. Bu 

məsələ dünyada da öz aktuallığını qoruyub saxlamaqdadır. Belə ki, Birləşmiş 

Millətlər Təşkilatının (BMT) uşaq hüquqları Konvensiyalarına qoşulan dövlətlər 

uşaqların fiziki, intellektual, əxlaqi, mənəvi, sosial inkişafı üçün tələb olunan 

maksimum şəraitin yaradılmasına çalışırlar.  

Açar sözlər: sosial inkişaf, sağlamlıq, sosial bərabərlik, tədris mühiti, 

təşkilatlar. 

 

 

 

Bildiyimiz kimi, təhsil sistemi yüksək əqli qabiliyyətə 

malik, milli, mənəvi-psixoloji dəyərlərin daşıyıcıları olan 

şəxsiyyətlər formalaşdrılmaqla cəmiyyət həyatının 

demokratikləşdirilməsivə humanistləşdirilməsi işinə xidmət 

edir. Cəmiyyətdə humanistləşdirilməsi işi isə birbaşa olaraq, 

düzgün təhsil sistemindən qaynaqlanır və beynəlxalq 

standartlarda reallaşdırılan təhsil prosesini nəzərdə tutur. 

İnklüziv kontingentli məktəblərdə təhsil alan şagirdlərə 

psixoloji yardımın göstərmək dedikdə, ilk olaraq, bu formada 

təhsil alan şagirdlərlə psixoloqların işini nəzərdə tuturuq. 

Psixoloqların əsas işi cəmiyyətin düzgün informasiyalarla 

maarifləndirilməsi, insanlara inklüziv təhsil alan 

şağirdlərlə necə ünsiyyət qurmağın yol və vasitələrinin 

göstərilməsi, adı çəkilən mövzu ilə bağlı ardıcıl 

maarifləndirmə və profilaktika kompaniyalarının keçirilməsinə 

dəstək olmaqdır. Əgər bir insanın sağlamlıqla bağlı hər hansı 

bir problemi varsa, bu zaman onunla ilk olaraq psixoloqlar 

çalışmalı, vəziyyəti olduğu kimi qəbul etməkdə onlara köməkçi 

olmalıdır. Psixoloqlar məhdudiyyəti olan şagirdlərin 

psixologiyasında baş vermiş dəyişiklikləri müəyyən məsləhət 

və terapiyalarla aradan qaldıra bilər. Təcrübə göstərir ki, 

inklüziv təhsil alan şagirdlər daha çox qrup terapiyalarına 

cəlb olunmalıdır.Qrup psixoterapiyası psixoloji terapiyanın 

bir formasıdır. Burada bir qrup insan psixoterapevtin 

rəhbərliyi altında öz problemlərini həll etmək üçün, yaxud 

məqsədlərinə çatmaq üçün görüşürlər. Fərdi məsləhətdən fərqli 

olaraq, qrup terapiyasında iştirak edən insan qrupda özünü 

daha yaxşı ifadə edir. İştirakçı burada münasibətləri bərpa 

edərək, qrupun digər üzvləri ilə bərabər, özündən asılı 

olmadan real həyatda olduğu kimi hərəkət edir, proseslərə 

münasibətini bildirir və qiymətləndirir. Məhz qrup terapiyası 

çərçivəsində inklüziv təhsil alan şagirdlər rahat şəkildə öz 

problemlərini bölüşəcək və bu problemlərin yalnızca onlarda 

olmadığını da görəcəkdir. (4) Əks halda müəyyən 

məhdudiyyətləri (görmə, eşitmə, fiziki və s.) olan insanlar 

özlərini cəmiyyətdə yalnız hiss edəcək, antisosial şəxsiyyət 

tipi kimi formalaşacaqdır. Ancaq həmin şagirdləri yenidən 

cəmiyyətə qaytarmaq, onlara da həyatın bir parçası kimi baxmaq 

– həmin insanlara və yaşam tərzlərinə müsbət təsir göstərəcək.  

Sağlamlıq imkanları məhdud olan insanlarla psixoloqun 

işləməsi, onlara psixoloji xidmətin göstərilməsi mütləqdir. 

Belə bir sual meydana çıxacaq- "Bəs, psixoloji- xidmət hansı 

hallarda həyata keçirilməlidir?" Hər şeydən əvvəl bunu qeyd 

etmək lazımdır ki, uşaq psixologiyası və pedaqoji 

psixologiyanın uğurlu nəticələrinin məktəb təcrübəsinə tətbiq 

olunmasında psixoloji xidmət işi əvəzolunmazdır. Təhsil 

sisteminin bütün sahələrində psixoloji xidmətin təşkili həmin 

təhsil müəssisələrində şagirdlərarasında münasibətlərin 

düzgün qoyulması ilə nəticələnəcəkdir. Şübhəsiz ki, bu cür 

xidməti həyata keçirmədən gənc nəslin təlim və tərbiyəsində 

istədiyimiz, ürəkaçan nəticələrə nail ola bilmərik. Təhsil 

sahəsində göstərilən psixoloji xidmət pedaqoji və yaş 

psixologiyasının əsas istiqamətlərindən biri kimi də inkişaf 

edib. Həmçinin, qeyd edə bilərik ki psixoloji xidmət 

psixologiyanın məhz bu iki sahəsinin bir növ birliyini də 

təşkil edir. Buna görə də təhsil sahəsində psixoloji xidmətin 

üç əsas və əhəmiyyətli əhatə sahəsi mövcuddur. (6) Bu sahələr 

isə müasir məktəb şəraitində psixoloji biliklərin peşəkar 

tətbiqinin üsul, vasitə və metodlarını yaratmaq məqsədilə 

şagirdlərdə psixi inkişafın və şəxsiyyətin formalaşmasının 

qanunauyqunluqlarını öyrənmək, həmçinin, tədris 

proqramlarının tərtib olunması, dərsliklərin hazırlanması, 

didaktik və metodik materialların psixoloji əsaslarının 

işlənməsi, müəllimin psixoloji hazırlığı və digər sahələri 

özünə daxil etməklə bütün təlim və tərbiyə prosesini psixoloji 

cəhətdən təmin etmək və psixoloqların məktəbdə bilavasitə 

işləmələri aiddir. (2) Qeyd etdiyimiz bu aspektlər təhsildə 

sosial-psixoloji xidmətin elmi, tətbiqi və praktiki 

aspektləri hesab olunur. 

Bu aspektlərin vəhdəti məktəbə psixoloji xidmətin 

mövzusunu təşkil edir. Təbii ki, adı çəkilən bu sahələrin hər 

birinin öz məqsəd və vəzifələri vardır. Onları həyata 

keçirmədən isə psixoloji xidmətin effektiv nəticə verməyi 

mümkün deyildir.Sadaladığımız bu aspektlər sağlamlıq 

imkanları məhdud olan uşaqların psixi inkişafında nə kimi rol 

oynaya bilər? Ümumiyyətlə, inklüziv təhsil sistemində 

psixoloji sahədə aparılan tədqiqatlar da elə olmalıdır ki, 

onlar bu və ya digər psixoloji qanunauyğunluqları və 

mexanizmləri açarkən birbaşa olaraq məktəbdə işləyən 

psixoloqun, məktəb müəllimlərinin, sosial işçilərin 

fəaliyyəti nəzərə alınmış olsun. Psixoloqların apardığı işin 

nəticələri isə elə olmalıdır ki, bu elmi nəticələr inklüziv 

təhsil sisteminə, həmçinin, bu sistemdə çalışan insanlar, 

inklüziv təhsil alan şagirdlərin şəxsiyyət kimi 

formalaşdırılmasına xidmət göstərə bilsin.İnklüziv 

kontingentli məktəblərdə psixoloji xidmət həyata 

keçirilərkən, müəllimlərin istifadə etdiyi tədris proqramı, 

didaktik və metodik materiallar, dərsliklər də diqqətlə 

psixoloq tərəfindən nəzərdən keçirilməli, lazım olan düzəliş 

və əlavələr olunmalıdır. Belə ki, dərslikləri hazırlayarkən 

sağlamlıq imkanları məhdud uşaqların fərdi xarakterik 

xüsusiyyətləri, yeni mühitə adaptasiya olub-olmaması, 

rastlaşa biləcəkləri hər hansı bir çətinliklər də nəzərə 

alınmalıdır. Qeyd etdiyimiz bu xüsusiyyətlər nəzərə alınarsa, 

inklüziv təhsilli məktəblərdə psixoloqların bilavasitə 

iştirakı daima səmərəli nəticə verir. 

Sağlamlıq imkanları məhdud olan uşaqlarla psixoloji 

xidməti həmin məktəblərdə fəaliyyət göstərən məktəb 

psixoloqları həyata keçirməlidir. Bu zaman onlar müəyyən 

olunmuş problemləri həll etmək üçün ayrı-ayrı şagirdlərlə, 

sinif kollektivi ilə, müəllim və valideynlərlə işləməli 

olurlar.İnklüziv təhsil sistemində aparılan psixoloji 

xidmətin əsas vəzifəsi – sağlamlıq imkanları məhdud olan 

şagirdləri məktəb mühitinə adaptasiya etməkdə köməklik 

göstərmək, onların şəxsi və intellektual inkişafındakı 

qüsurları aradan qaldırmaq, təlim və tərbiyəsi sahəsindəki 

rastlaşacağı çətinlikləri əvvəlcədən təxmin edərək bunun 

qarşısını alacaq addımlar atmaqdır. Həmçinin, psixoloqlar 

sağlamlıq imkanları məhdud olan şagirdlərin sosial cəhətdən 

aktiv və özünəinamlı şəxsiyyət kimi yetişməsində yaxından 

iştirak etməlidir. Belə olduğu zamanı, psixoloqlar həm də 

inklüziv kontingentli məktəblərdə olan pedaqoji kollektivə də 

yaxından köməklik göstərmiş olur.  

Xüsusi qayğıya ehtiyacı olan şagirdlərlə aparılan 

psixoloji xidmətin əvvəlcədən müəyyən olunmuş konkret 

məzmunu, məqsədi, təcrübi fəaliyyət sahələri və istiqamətləri 

də mövcuddur. İnklüziv təhsil kontingentli məktəblərdə belə 

uşaqlarla çalışan psixoloqlar aşağıdakı diaqnostik işləri də 

həyata keçirməlidir. (3) 

- sağlamlıq imkanları məhdud uşaqların əqli inkişafının, 

şəxsiyyətinin və emosional-iradi xüsusiyyətlərinin 

diaqnostikası; 

- sağlamlıq imkanları məhdud şagirdlərin sinif yoldaşları 

ilə qarşılıqlı münasibətlərinin pozulmasının, sinifdə 

şəxsiyyətlərarası münasibətlərin pozulmasının səbəblərinin 

psixoloji diaqnostikası; 

- sağlamlıq imkanları məhdud uşaqların tədris prosesində 

şagird-müəllim, sinif-müəllim münasibətlərinin pozulmasının 

səbəblərinin psixoloji diaqnostikası; 

– sağlamlıq imkanları məhdud uşaqların məktəbə 

hazırlığının psixoloji diaqnostikası; 

- sağlamlıq imkanları məhdud uşaqların məktəb mühitinə 

keçməyə hazır olmalarının psixoloji diaqnostikası; 

– sağlamlıq imkanları məhdud şagirdlərin yeniyetməlik 

dövründən ilk gəncliyə keçməyə hazır olmalarının psixoloji 

diaqnostikası; 

– sağlamlıq imkanları məhdud uşaqların həmyaşıdları ilə 

münasibətlərinin tənzimlənməsinin psixoloji diaqnostikası; 

– sağlamlıq imkanları məhdud uşaqların həmyaşıdları ilə 

ünsiyyətinin bərpası 

Şübhəsiz ki, saydığımız bu cür diaqnostik işləri necə 

gəldi, kor-koranə aparmaq mümkün deyildir. Bu şagirdlərlə 

psixoloji diaqnostika işini icra edən psixoloq düşünülmüş və 

bütün tələblərə cavab verən metodikalardan istifadə etməyi 

bacarmalıdır. 

İnklüziv kontingentli məktəblərdə sağlamlıq imkanları 

məhdud olan uşaqlarla psixoloji xidmət təkcə diaqnostik 

işləri həyata keçirməklə də bitmir. Şagirdlərin rastlaşdığı 

bu və ya digər çətinliyi, onun səbəbini aşkara çıxarmaqla 

yanaşı (istər intellektual, istərsə də şəxsiyyət baxımından) 

psixoloji xidməti həyata keçirən mütəxəssis həmin 

çətinlikləri aradan qaldırmaq, korreksiya etmək üzrə də iş 

aparmalıdır. Çünki yalnız bu halda nəzərdə tutulan effektiv 

nəticəni əldə etmək mümkün olacaqdır. Bunları nəzərə alaraq, 

sağlamlıq imkanları məhdud uşaqlarla psixoloji xidmət zamanı 

aşağıdakı korreksiya işlərinin həyata keçirilməsnə ehtiyac 

duyulur: (5) 

– sağlamlıq imkanları məhdud uşaqların şəxsiyyətində, 

əqli inkişafında, emosional iradi xüsusiyyətlərində özünü 

göstərən çətinliklərin aradan qaldırılması; 

– sağlamlıq imkanları məhdud uşaqların yaşlılar və 

həmyaşlıları ilə qarşılıqlı şəxsiyyətlərarası 

münasibətlərində özünü göstərən qüsurların aradan 

qaldırılması. 

Xüsusilə qeyd etmək yerinə düşərdi ki, sağlamlıq 

imkanları məhdud olan uşaqlarla işləyən zaman psixoloq hər 

şeydən əvvəl onun şəxsiyyət xarakteristikası üzrə 

göstəriciləri barədə infiormasiya əldə etməlidir. Burada isə 

şəxsiyyətin bütün cəhətlərinin inkişaf xüsusiyyətləri deyil, 

təlim fəaliyyətinin təşkilinə köməklik göstərən və ya mane 

olan şəxsiyyət göstəriciləri nəzərə alınmalıdır. Bu şəxsiyyət 

göstəricilərinə isə aşağıdakı komponentlər daxildir:  

- emosional sferanın inkişafı 

- ünsiyyətin xüsusiyyətləri 

- kollektiv fəaliyyətə daxil olmaq (7) 

Məktəb psixoloqu yuxarıda dediyimiz göstəricilər üzrə 

uşaqlarla çalışmalı, onlar haqqında ilkin informasiyaya sahib 

olmalı, hər birinin məktəbə hazırlıq səviyyəsini aşkara 

çıxarmaqla müəllimin onlarla müvafiq səmərəli iş aparması 

üçün şərait yaratmalıdır. Psixoloji terapiyalar zamanı isə 

inklüziv kontingentli məktəblərdə fəaliyyət göstərən 

psixoloqlar xüsusi qayğıya ehtiyacı olan uşaqlarla fərdi 

konsultasiyalarla yanaşı, art terapiya, musiqi terapiya, 

yoqa, delfinoterapiya,delfinoterapiya, kanisterapiya və cıdır 

terapiyadan istifadə etməlidirlər ki daha effektiv nəticə 

əldə edə bilsinlər. Ümumiyyətlə isə, ardıcıl aparılmış 

psixoterapiya seansları da sağlamlıq imkanları məhdud uşaqlar 

üçün müsbət təsir göstərəcədir. Yəni, psixoterapiya 

prosesində həmin uşaqlar öz emosiyalarını tənzimləməyin yeni 

vərdişlərinə yiyələnəcək, stress vəziyyətlərinin nəticələrini 

aradan qaldırmaq bacarığına sahiblənəcəkdir ki, bu da onun 

psixi müvazinətini gücləndirəcəkdir.  

